
Assalamualaikum w.b.t dan Salam Sejahtera, 

Terima Kasih diucapkan kepada tuan pengerusi majlis. 

Y.Bhg. Puan Khaty Foo

Timbalan Pengarah Urusan

Canon Opto (Malaysia) Sdn. Bhd.

Y. Berusaha En Wan Abdul Latiff Wan Jaffar

Pengarah Bahagian Komunikasi Strategik
Jabatan Alam Sekitar

Ketua-Ketua Jabatan, Pegawai-Pegawai Kanan, Ahli Jawatankuasa Penganjur dan para hadirin yang saya hormati sekalian.

Selamat Pagi dan Selamat Sejahtera diucapkan,

Terlebih dahulu saya ingin merakamkan penghargaan dan terima kasih di atas kesempatan yang diberikan kepada saya untuk merasmikan Sambutan Hari Alam Sekitar Sedunia Peringkat Negeri Selangor tahun 2016. Sekalung penghargaan kepada pihak Canon Opto (Malaysia) Sdn. Bhd. atas kerjasama dan komitmen yang diberi dalam bersama-sama menjayakan program sambutan Hari Alam Sekitar Sedunia pada pagi ini. Saya juga amat berterima kasih atas kesudian pihak Canon Opto (Malaysia) Sdn. Bhd. dalam menandatangani Nota Kerjasama Memorandum Persefahaman (MOU) Dua Hala antara JAS Selangor dengan Canon Opto (Malaysia) Sdn. Bhd. yang telah berlansung sebentar tadi. Saya berharap dengan termeterainya memorandum persefahaman di antara Jabatan Alam Sekitar Negeri Selangor dengan Canon Opto (Malaysia) Sdn. Bhd. pada hari ini, maka ianya akan dapat mengukuhkan lagi ikatan kerjasama antara dua organisasi ini dalam melaksanakan aktiviti-aktiviti dan program-program kesedaran alam sekitar yang mana objektifnya tidak lain dan tidak bukan iaitu meningkatkan kesedaran dan keperihatinan masyarakat tentang kepentingan pemeliharaan dan pemuliharaan alam sekitar.
Untuk makluman tuan-tuan dan puan-puan sekalian, sehingga hari ini,  sebanyak 248 buah organisasi yang terdiri daripada agensi kerajaan, Institut pengajian Tinggi, Syarikat Berkaitan Kerajaan (GLC), Syarikat Multinasional (MNC), Syarikat-Syarikat Swasta, Hypermarket serta Pertubuhan-Pertubuhan Bukan Kerajaan (NGO) telah menandatangani Memorandum Persefahaman dengan Jabatan Alam Sekitar di Seluruh Malaysia. Untuk pengetahuan hadirin sekalian, Memorandum Persefahaman ini memfokuskan kepada dua intipati utama iaitu :-

1. Melaksanakan dan mempromosikan aktiviti / program kesedaran alam sekitar; dan

2. Melaksanakan, menggalakkan dan meningkatkan penyertaan keahlian dalam program Rakan Alam Sekitar.

Secara kesimpulannya, ia berfungsi sebagai satu penyataan persefahaman dan hasrat untuk bekerjasama antara satu sama lain di mana kedua-dua belah pihak tidak terikat kepada apa-apa tanggungan atau liabiliti secara perundangan.    
Sesungguhnya saya amat menghargai respon dan komitmen yang telah ditunjukkan oleh pihak Canon Opto (Malaysia) Sdn. Bhd, dalam menyokong usaha murni Jabatan Alam Sekitar melaksanakan program pendidikan dan kesedaran alam sekitar seperti program yang berlansung pada hari ini dan saya berharap agar syarikat-syarikat dan agensi-agensi lain di Negeri Selangor juga akan mengikut langkah yang sama dan melaksanakan Corporate Social Responsibility (CSR) mereka. 
Tuan-Tuan, Puan-Puan dan Hadirin sekalian,

Seterusnya, pada pagi ini, saya amat berbangga dapat bersama-sama dengan tuan-tuan dan puan-puan yang terdiri daripada pegawai-pegawai dari agensi-agensi kerajaan persekutuan, negeri dan swasta, guru-guru sekolah serta anak-anak sekolah yang sama-sama berkumpul untuk memeriahkan upacara sambutan Hari Alam Sekitar Sedunia Peringkat Negeri Selangor anjuran bersama Jabatan Alam Sekitar Negeri Selangor dan Canon Opto (Malaysia) Sdn. Bhd.  Penganjuran program pada pagi ini juga adalah bersempena dengan Hari Alam Sekitar Sedunia yang akan diraikan pada 5 Jun setiap tahun. Tema sambutan Hari Alam Sekitar Sedunia pada tahun ini adalah “Go Wild For Life” memberikan mesej yang jelas kepada kita bahawa fokus dalam memastikan alam sekitar terpelihara bukanlah terhadap kesejahteraan manusia semata-mata, namun perlindungan kepada haiwan-haiwan dan tumbuh-tumbuhan liar ciptaan tuhan juga adalah penting dalam memastikan kelestarian alam sekitar. 
Hadirin sekalian,

Penularan pemerdagangan produk-produk haiwan liar dan terancam telah meragut kepelbagaian biodiversiti berharga di atas muka bumi ini seterusnya mengheret spesis-spesis haiwan terpelihara tersebut ke arah kepupusan. Pembunuhan dan penyeludupan haiwan-haiwan liar ini secara tidak lansung mempengaruhi ekonomi sesebuah negara serta meningkatkan kadar jenayah yang menampakkan betapa spesis-spesis haiwan terancam ini berdepan dengan masalah keselamatan di seantero dunia. 
Tema pada tahun ini iaitu ‘Go Wild For Life’ mengajak kita semua untuk sama-sama melindungi semua spesis-spesis hidupan terancam dan mengambil tindakan yang sewajarnya atas rasa tanggungjawab terhadap bumi ciptaan tuhan ini agar spesis-spesis tersebut terpelihara demi generasi pada masa hadapan. Perkara ini boleh melibatkan haiwan-haiwan mahupun tumbuh-tumbuhan liar yang terancam di peringkat tempatan, kebangsaan mahupun global kerana, jangan kita lupa bahawa masalah kepupusan di peringkat ‘local’ atau tempatan mampu mengheret kepada kepupusan di peringkat global. 
Para hadirin sekalian,
Baru-baru ini, seperti mana yang telah tersebar di dada dada akhbar, negara kita dikejutkan dengan berita berkenaan kira-kira 4000 gading gajah yang bersamaan 9.55 tan bernilai hampir RM 80 juta ringgit telah dirampas oleh pihak berkuasa setelah diseludup dari beberapa Negara Afrika sejak tahun 2011 hingga tahun 2015 di mana kesemua gading-gading gajah tersebut telah dilupuskan di Pusat Kualiti Alam Sdn. Bhd. pada 14 April 2016 dengan disaksikan oleh YB. Dato Sri Dr Haji Wan Junaidi Bin Tuanku Jaafar, Menteri Sumber Asli dan Alam Sekitar.  Pelupusan yang julung dilakukan itu merupakan obligasi berdasarkan Konvensyen Perdagangan Antarabangsa Spesis Terancam Flora dan Fauna Liar (Cites) yang telah ditandatangani Negara ini sejak 18 Januari 1978. Kita telah dimaklumkan bahawa melalui ujian DNA yang telah dijalankan oleh pihak perhilitan bersama dengan University Of Washington, gading-gading gajah yang ditemui tersebut dikenalpasti berasal daripada Gabon, Ghana, Tanzania, Zambia, Mozambique, Uganda, Kenya, Ivory Coast, Sudan Selatan, Republik Demokratik Congo dan Republik Afrika Tengah. Gading-gading gajah tersebut dipercayai adalah untuk pasaran di China, Taiwan dan Thailand dan Malaysia dijadikan transit bagi aktiviti tersebut. Sesungguhnya berita ini merupakan khabar yang sedih dan mengecewakan bagi seluruh dunia kerana sifat rakus dan tamak manusia telah mendorong kepada perbuatan yang telah mengancam spesis haiwan yang sangat beharga di atas muka bumi ini.  
Oleh yang demikian, hadirin sekalian ingatlah, siapa pun kita dan di mana pun kita berada, tunjukkanlah sokongan kita terhadap perlindungan spesis-spesis terancam ini. Buktikan bahawasanya kita mengamalkan ‘zero-tolerance’ atau tidak akan berkompromi ke atas pemerdagangan haram spesis-spesis terancam ini mahupun produk-produknya sendiri.  

Sehubungan dengan itu, Jabatan Alam Sekitar Negeri Selangor dengan kerjasama Canon Opto (Malaysia) Sdn. Bhd. telah melaksanakan pelbagai program bersempena Sambutan Hari Alam Sekitar Sedunia pada pagi ini sebagai satu usaha berterusan membangunkan kesedaran dan menggerakkan anggota masyarakat dalam aktiviti pemuliharaan alam sekitar yang merangkumi pemeliharaan dan perlindungan ke atas spesis-spesis haiwan dan tumbuhan liar. Program pada pagi ini merangkumi pertandingan mewarna, pertandingan melukis, kuiz alam sekitar dan juga pertandingan fotografi yang selaras dengan objektif tema Hari Alam Sekitar Sedunia 2016. Saya berharap program pada hari ini akan dapat memenuhi objektifnya dan meningkatkan lagi komitmen kita untuk terus melindungi dan memulihara alam sekitar tanpa jemu.
Hadirin sekalian,

Saya ingin mengambil kesempatan ini untuk merakamkan penghargaan dan ucapan terima kasih kepada semua yang telah menjayakan program ini khasnya pihak Canon Opto (Malaysia) Sdn. Bhd. yang telah bekerjasama menjayakan sambutan Hari Alam Sekitar Sedunia Peringkat Negeri Selangor pada kali ini serta urusetia Jabatan Alam Sekitar Negeri Selangor. Kepada semua peserta dan para pelajar yang menyertai program pada hari ini, saya ucapkan syabas dan tahniah kerana telah memberi kerjasama dan melibatkan diri dalam program kesedaran alam sekitar seumpama ini.
Sehubungan ini, dengan rasa sukacitanya, saya merasmikan Sambutan Hari Alam Sekitar Sedunia Peringkat Negeri Selangor tahun 2016.

Sekian. Terima kasih. 

